
Parlamentarci  lične  interese
stavili  iznad  interesa  svih
građana BiH
Današnji  neuspjeh  Zajedničke  komisije  Parlamenta  BiH  za
usaglašavanje da postigne konsensus oko konačnog teksta Zakona
o Ombudsmanu BiH «može ugroziti izglede Bosne i Hercegovine u
okviru procesa stabilizacije i pridruživanja (SSP)», izjavio
je  danas  viši  zamjenik  visokog  predstavnika  Martin  Ney.
«Današnji neuspjeh je nanio štetu ključnoj instituciji BiH
opredijeljenoj ka zaštiti ljudskih prava pojedinaca. On takođe
upućuje negativan signal  Briselu po pitanju opredijeljenosti
Bosne i Hercegovine da ispuni obećanja koja su data sa dobrom
namjerom», rekao je Ney.

«Danas su lični interesi bili iznad interesa svih građana
Bosne i Hercegovine. Postojao je potpuni nedostatak spremnosti
da  se  spasi  Zakon,  što  se  moglo  uraditi  sa  lakoćom.  Kao
rezultat toga Zakon će biti vraćen Vijeću ministara –  na
početak zakonodavnog procesa, što predstavlja zastoj od četiri
do šest mjeseci», rekao je ambasador Ney.

Zakon  o  Ombudsmanu  BiH,  koji  omogućuva  spajanje  ureda
entitetskih  ombudsmena  na  državnom  nivou,   jedan  je  od
nekolicine  zahtjeva  koji  stoje  pred  Bosnom  i  Hercegovinom
nakon  pristupanja  Vijeću  Evrope,  a  koji  još  uvijek  nije
ispunjen.  Kao  takav  on  predstavlja  i  jednu  od  obaveza  u
procesu  stabilizacije  i  pridruživanja  Bosne  i  Hercegovine
Evropskoj uniji.

Kao zahtjev koji proističe iz Sporazuma o stabilizaciji i
pridruživanju to nije zakonski propis koji OHR može ili koji
će OHR nametnuti; političari Bosne i Hercegovine su odgovorni
za pregovore i implementaciju zahtjeva koji stoje na putu ka
Evropi.

«Zanemarivanje zahtjeva Vijeća Evrope na takav način ukazalo
bi  na  nespremnost  Bosne  i  Hercegovine   da  ispuni  svoje
međunarodne obaveze», rekao je ambasador Ney. On je izjavio da
ovo predstavlja «zabrinjavajući signal u trenutku kad Bosna i
Hercegovina vodi pregovore sa Evropskom komisijom».

Dva doma Parlamenta BiH su u novembru prošle godine usvojila 
različite  tekstove  Zakona.  Ovaj  Zakon  je  na  dnevnom  redu
Komisije za usaglašavanje od 4. januara 2006. godine.


